
Njësia e Auditimit të Brendshëm në Komunën e Gjilanit

Nr.06-/2021    

Me 05.07.2021 Gjilan

Lënda:      RAPORT  I  PUNËS  SË  NJAB-së
                                Për periudhën   01.01.2021 -  30.06.2021.

                (i formës së shkurtër)

Korrik 2021
Raporti  i punës së Njësisë së Auditimit të Brendshëm (NJAB) për periudhën   
01.01.2021 -  30.06.2021
1. Përshkrim i Shkurtër i Punës së Njësisë së Auditimit të Brendshëm: 
· Njësia e Auditimit të Brendshëm funksionon sipas Ligjit për Kontrollin e Brendshëm të Financave Publike (Ligji nr.06/L-21), si njësi e pavarur e auditimit të brendshëm  në vartësi të drejtpërdrejt të Udhëheqësit të Subjektit të Sektorit Publik (Kryetarit të Komunës). Pra i raporton drejtpërdrejt vetëm Udhëheqësit të Subjektit të Sektorit Publik dhe e njofton Komitetin e Auditimit.
· Njësia e Auditimit të Brendshëm është e plotësuar sipas kërkesave ligjore, ashtu që për vitin aktual funksionon me tre auditor, të cilët janë të  certifikuar sipas kushteve të parapara me ligj;

· Auditorët e brendshëm kryejnë vetëm punët e auditimit të brendshëm;

· Auditorët e brendshëm kanë qasje të plotë, të lirë dhe të pakufizuar në të gjithë dokumentacionin e Subjektit të Sektorit Publik (SSP) ku funksionon.                 

Pra, Njësia e Auditimit të Brendshëm funksionon në bazë të kornizës ligjore të aprovuar nga Kuvendi i Republikës së Kosovës dhe kornizës profesionale të vendosur nga Ministria e Financave dhe Transfereve dhe Njësia Qendrore Harmonizuese e Auditimit të Brendshëm (NJQHAB), që mbështet vlerat kryesore të ligjshmërisë, integritetit, objektivitetit, besueshmërisë, kompetencave dhe pavarësisë.
Misioni i Auditimit të Brendshem është që në pajtim me qëllimet e Institucioneve dhe organeve komunale: 

· Të shtoj vlerën për performancën e veprimeve të Komunës duke siguruar cilësi dhe duke kryer auditime dhe shërbime këshillimore me kosto të reduktuara.

· Të sjellë përfitime në efiçiensen operacionale, kontrolle të brendshme dhe politika të përmirësuara.

Qëllimet e Auditimit të Brendshëm janë:

· Të jap siguri objektive, të pavarur dhe aktivitet këshillimor, i projektuar për të shtuar vlerën dhe përmirësuar veprimet e Institucioneve dhe Organeve Komunale.

· Të asistoi të gjitha nivelet e menaxhimit në kryerjen efektive të përgjegjësive të tyre me anë të vlerësimeve të pavarura, këshillimeve dhe rekomandimeve.

· Të raportoi te menaxhmenti i lartë lidhur me veprimet korrigjuese të ndërmarra nga të gjitha nivelet e menaxhimit.

Objektiva e Auditimit të Brendshëm:
Objektivi primar është të asistoi në menaxhimin e drejt të buxhetit, në zbatueshmërinë e plotë ligjore,  në realizimin efektiv të përgjegjësive të tyre (personelit përgjegjës për ato veprime). Në këtë mënyrë i furnizon ata me analiza, rekomandime, këshilla dhe informacione lidhur me aktivitetet e shqyrtuara.

2. Të Arriturat: 
Njësia e Auditimit të Brendshëm (NJAB) punën e vetë e ka bazuar në Planin Strategjik për vitet 2021-2023 dhe Planin Vjetor për vitin 2021. Plane këto të shqyrtuara dhe aprovuara nga Kryetari i Komunës dhe Komiteti i Auditimit. 
Në Planin Vjetor të NJAB-së fillimisht janë planifikuar që brenda gjashtëmujorit të parë të këtij viti të kryhen gjashtë auditime, por ashtu si jeni të informuar nga raportimet paraprake, në vitin 2020 është dashur të kryhet një Pilot auditim i performancës, e për shkak të periudhës pandemike covid 19 përfaqësuesit e Projektit Komuna Transparente, Efektive dhe Llogaridhënëse (USAID-TEAM) fillimin e këtij pilot auditimi e kanë shtyrë deri në fillim të prillit të këtij viti.

Pra duke mos pasur informata të sakta se kur do të fillon ky Pilot auditim i performancës dhe si dhe sa do të zgjasë, NJAB-ja me rastin e përgatitjes së Planit Vjetor për vitin 2021 (Plan ky i dorëzuar në fund të muajit Dhjetor 2020), ka planifikuar që në gjashtëmujorin e parë të kryhen gjashtë auditime. Mirëpo, me që nga muaji Prill 2021 kemi filluar me këtë Pilot auditim, tri auditime që kanë qenë të planifikuara është dashur të pezullohen, sepse në këtë Pilot auditim janë të angazhuar të tre auditorët njëkohësisht dhe se sipas kërkesës dhe agjendës së Projektit Komuna Transparente, Efektive dhe Llogaridhënëse (USAID-TEAM), deri sa do jetë në proces zhvillimi i këtij Pilot auditimi nuk do ketë mundësi që njëkohësisht të zhvillohen edhe aktivitete për ndonjë auditim tjetër. 

Është e nevojshme të cekët se i gjithë procesi i këtij auditimi është ndihmuar dhe monitoruar nga ekspertë të një Kompanie (KPMG) e nënkontraktuar nga Projekti Komuna Transparente, Efektive dhe Llogaridhënëse (USAID-TEAM), por ndihma ka qenë vetëm në formë virtuale, çka na ka sjellë mjaftë vështirësi.

Sipas planit të punës është paraparë që ky Pilot auditim të përfundoi deri me 15 Korrik (nëse nuk del ndonjë pengesë gjatë punës), ku fillimisht do të lëshohet Draft Raporti, e më pastaj edhe Raporti Final. 

Brenda gjashtëmujorit të parë / 2021,  NJAB-ja ka kryer këto auditime:

1. Auditimi i Procesit të Shpenzimeve në Administratën Komunale, me përjashtim të Drejtorisë së Arsimit dhe Shëndetësisë, ku te këto drejtori kryhen auditime të veçanta (auditim i vlerësuar me rrezikshmëri të lartë),

2. Auditimi në Drejtorinë për Gjeodezi, Kadastër dhe Pronë (auditim i vlerësuar me rrezikshmëri të mesme)

3. Pilot auditimi i performancës në Drejtorinë për Buxhet dhe Financa – Sektori i Tatimit në Pronë (pilot auditimi është në fazën e raportimit). 

Në dy auditimet e kryera janë dhënë  katër rekomandime (prej tyre një rekomandim ka qenë i përsëritur nga auditimi i mëparshme, ndërsa tri rekomandime janë dhënë të reja). 
Në auditimin e kryer në Drejtorinë për Gjeodezi, Kadastër dhe Pronë është dhënë vetëm një rekomandim, i cili ka pasur të bëjë me  mbajtjen e një evidence (protokolli), ku do të dëshmohej saktë data e pranimit të faturave nga operatorët ekonomik, si dhe është kërkuar të bëhet kryerja e barazimeve mujore të zyrtarit financiar me zyrtarin për të hyra komunale.                                                      Nga verifikimet e bëra ka rezultuar që ky rekomandim ka filluar të zbatohet plotësisht nga muaji Mars i këtij viti. 
Kurse tri rekomandimet e dhëna në auditimin e procesit të shpenzimeve ende janë në proces të zbatueshmërisë.
Nga zbatueshmëria e rekomandimeve të dhëna, do të kenë efekte pozitive: 
· në fushën e menaxhimit të parasë publike gjatë proceseve të shpenzimeve, racionalizimit të shpenzimeve dhe arsyeshmërisë së shpenzimeve të krijuara,
· në procesin e furnizimeve dhe aplikimit të programit E-Pasuria,
· në raportimin e mënyrës së shpenzimeve të mjeteve të përfituara si subvencion nga gjithë përfituesit e subvencioneve. 
Aktivitetet e tjera të cilat janë planifikuar ose janë realizuar për zhvillimin e auditimit të 

brendshëm në kuadër të Komunës (shkurtimisht):
· Në fillim të vitit 2021 janë përgatitur dy Raporte të punës së NJAB-së, raporti për gjashtëmujorin e dytë të vitit 2020 dhe Raporti  Vjetor i NJAB-së për vitin 2020. 

· Janë mbajtur tri takime me Komitetit të Auditimit (me 05.02.2021, 24.02.2021 dhe me 26.04.2021) ku është bërë shqyrtimi i Raportit për gjashtëmujorin e dytë dhe Raporti Vjetor i NJAB-së për vitin 2020, është shqyrtuar Progresi i zbatueshmerisë së rekomandimeve si dhe është bërë shqyrtimi i aktiviteteve të NJAB për tremujorin e parë të vitit 2021. 
· Me Kryetarin e Komunës dhe Këshillin e Drejtorëve janë mbajtur dy takime, kryesisht lidhur me angazhimet dhe aktivitetet e drejtorive për zbatimin e rekomandimeve.
· Drejtori i NJAB-së ka ndihmuar Komisionin për plotësimin e Pyetësorit të vet-vlerësimit për Menaxhim Financiar dhe Kontroll. 
Lidhur me punën e këtij Komisioni dhe rishikimin e Pyetësorit me 12.04.2021 kemi bërë një Informatë për Kryetarin e Komunës dhe Komitetin e Auditimit.
· Gjithashtu, NJAB-ja ka pasur angazhime lidhur me verifikimin e zbatueshmërisë së rekomandimeve të dhëna nga auditori i  Zyrës Kombëtare të Auditimit dhe auditori i brendshëm. Për të gjeturat lidhur me zbatueshmërinë e rekomandimeve janë përgatitur Raporte të  cilat i janë dorëzuar Kryetarit të Komunës, Komitetit të Auditimit dhe Drejtorisë për Buxhet dhe Financa. 
· Kanë vazhduar angazhimet dhe aktivitetet e ndryshme me përfaqësuesit e Projektit  Komuna Transparente, Efektive dhe Llogaridhënëse (USAID-TEAM), me ç‘rast drejtori i NJAB-së, së bashku me këshilltaren për auditim në kuadër të Programit TEAM dhe Komisionin për monitorimin e zbatueshmërisë së rekomandimeve ka bërë rishikimin e zbatueshmërisë së rekomandimeve të dhëna nga Zyra  Kombëtare e Auditimit në raportin e Pasqyrave Financiare për vitin 2019, si dhe përgatitjen e komenteve për të gjeturat e dhëna në Draft Raportin e auditimit të ZKA-së për vitin 2020.        
Kurse bashkëpunimi kryesor në këtë gjashtë mujor me përfaqësuesit e Projektit TEAM ka qenë fillimi i Pilot auditimit të performancës në Drejtorinë për Buxhet dhe Financa, gjegjësisht në Sektorin e Tatimit në Pronë me temë: Efikasiteti i sistemit të identifikimit, verifikimit, klasifikimit dhe regjistrimit të pronave në procesin e arkëtimit të të hyrave nga tatimi në pronë.

· Në muajin Qershor, Drejtori i NJAB-së ka marrë pjesë në Tryezën me temë “Ndarja e përvojave në proceset audituese”, tryezë kjo e organizuar nga Njësia Qendrore për Harmonizimin e Auditimit të Brendshëm (NJQHAB) në kuadër të Ministrisë së Financave dhe Transfereve, si dhe nga Projekti USAID-TEAM. 
· Edhe në këtë gjashtëmujor kemi pasur aktivitete lidhur me ofrimin e ndihmave profesionale të vazhdueshme për disa Drejtori Komunale që kanë shfaqur interesim dhe nevojë. 
3. Sfidat: 
Në këtë gjashtëmujor, përveç sfidave të zakonshme lidhur me realizimin e Planit Vjetor, rritjen e shkallës së zbatueshmërisë së rekomandimeve nga menaxhmentet e drejtorive komunale, sfidë e veçantë ka qenë angazhimi në kryerjen e një Pilot auditimi të Performancës në Sektorin e Tatimit në Pronë. Themi sfidë e veçantë, sepse është hera e parë që auditorët e NJAB-së po e kryejnë një auditim të performancës pa ndonjë trajnim paraprak. Ndihma dhe mbikëqyrja e ekspertëve  nga distanca (në formë virtuale), ka qenë vërtet mjaftë sfiduese. 

Sfidë tjetër për gjashtëmujorin e dytë do të jetë rishikimi i Planifikimit Vjetor për këtë vit, me që për shkak të angazhimeve në Pilot auditim është bërë pezullimi i tri auditimeve, ashtu që do jetë vështirë të bëhet përzgjedhja e auditimeve sipas prioriteteve të cilat duhet të kryhen, sepse të gjitha auditimet e planifikuara për auditim janë të një rëndësie të njëjtë (janë me rrezikshmëri të mesme).
4. Punët Kryesore në vazhdim:
Mbetet të përfundohet Pilot auditimi, ashtu që deri me 15.07.2021 NJAB-ja duhet ti dorëzoi Raportin e punës për gjashtëmujorin e parë të vitit 2021: Kryetarit të Komunës, Komitetit të Auditimit dhe Njësisë Qendrore për Harmonizim të Auditimit të Brendshëm në kuadër të Ministrisë së Financave dhe Transfereve. 

Gjithashtu duhet të bëhet Rishikimi i Planit Vjetor i cili duhet të aprovohet nga Kryetari i Komunës dhe Komiteti i Auditimit,

Më pastaj të fillohet me  auditimet e planifikuara sipas Planit Vjetor të rishikuar për vitin 2021. 
Drejtori i NJAB-së:__________________

